
   Ăнтăлу

   Геннадий Юмарт | Сăвă

   Ырă, тирпейлĕ пурнассăм килет.

Пурнăç кĕрлевĕ хаяррăн силлет,

Сĕм авăра илĕртет, сĕтĕрет.

Пуçăм вара çаврăнать, минĕрет,

Чун аташать, айхашать, иртĕхет...

Хурлăх парнелĕ ултавлă реххет.

Ырă, тирпейлĕ пурнассăм килет,

Манăн курасчĕ сăваплă тивлет.

Çут тĕнчере пĕр пулсассăн кăна

Хам ăнтăлсассăн тутанăп ăна.

Çак шайлашу çĕклесе пынипе

Ырлăхĕ çитĕ çынна пĕтĕмпе.

Пӳрнĕ пулсан – пархатарлă чĕре – 

Пурнăçăм ирттĕр хастарлă ĕçре.

Ухăнтăр чун уçлăх юхăмĕнче,

Ăсăм туптантăр ун хумĕ çинче.

Çутă хĕвелĕн сипетлĕ ăшши

Пултăр ман кăмăлăн тутлă тĕшши.

Аслă тĕнчемĕрĕн аслă кĕвви

Пултăр ман шухăшăн чĕрĕ тĕвви.

Эй! тĕнчене тытакан ыр хăват,

Пур нишлĕхрен хăтарсамччĕ, сыват.

Çут тĕнчепе шайлашуллă тăма

Çул кăтартсамччĕ айван ăсăма.

  